
Tha a’ mhaoin seo a’ leigeil le riochdairean àitichean-adhraidh ann an Alba iarrtas a 
chur a-steach airson tabhartas ath-dhìolaidh gus VAT a chòmhdachadh far an 
deach a phàigheadh air obraichean ion-roghnach. Far a bheilear a’ coileanadh nan 
slatan-tomhais, faodar an tabhartas a chleachdadh còmhla ri tabhartasan a 
gheibhear tron sgeama Tabhartas Àrainneachd Eachdraidheil aig Àrainneachd 
Eachdraidheil Alba: cliog an seo gus tuilleadh fiosrachaidh fhaighinn. 

1. Slatan-tomhais Ion-roghnachd 
Gus iarrtas a chur a-steach airson tabhartas, feumaidh am pròiseact agad a bhith a’ 
gabhail a-steach togalach a tha air a liostadh agus a tha ga chleachdadh mar àite-
adhraidh. 

1.1 Dearbhadh Thogalaichean Liostaichte 
Tadhail air an làraich-lìn againn an seo gus dearbhadh a bheil an togalach agad 
liostaichte, agus thoir fa-near an àireamh reifreans, a dh’fheumar cleachdadh san 
iarrtas agad. 
 
Cha bhithear a’ gabhail ri iarrtasan airson togalach a chàradh mura bheil an togalach 
liostaichte aig an àm nuair a thèid an obair a ghabhail os làimh. 
 
Mura bheil an togalach agad liostaichte, cha bhi obraichean sam bith a rinneadh 
mar-thà ion-roghnach airson tabhartas ath-dhìolaidh bhon mhaoin seo. Airson 
phrògraman obrach san àm ri teachd, faodar iarrtas a chur a-steach airson an 
togalach a liostadh ma thathar ga mheas mar chùis-ùidhe shònraichte a thaobh 
ailtireachd no eachdraidh le bhith a’ cur iarrtas a-steach an seo. 

1.2 Dearbhadh Cleachdadh mar Àite-adhraidh 
Chaidh a’ mhaoin a dhealbhachadh gus taic a thoirt do dh’àitichean-adhraidh far am 
biodh na cosgaisean a’ tuiteam air coitheanal ionadail no air buidheann-creideimh 
aithnichte. Cha bhi a’ mhaoin a’ dèiligeadh ach ri buidhnean creideimh a tha air an 
co-dhèanamh gu foirmeil. Feuch gun toir thu seachad fianais, a thaobh na buidhne 
creideimh a tha a’ frithealadh an àite-adhraidh: 

•  gu bheil inbhe charthannach aca no gu bheil iad air an aithneachadh mar 
charthannas le OSCR, no 

•  gu bheil iad a’ buntainn ri buidheann creideimh mar os-eagrachas, leithid 
sgìre-easbaig no a leithid 
 

Mas e nach eil an dara cuid dhiubh sin buntainneach, feuch gun toir thu seachad 
lethbhreac den bhun-reachd agaibh. 
 
Sa mhòr-chuid de chùisean, feumaidh an t-aon chleachdadh no am prìomh 
chleachdadh airson an togalaich a bhith mar àite-adhraidh poblach agus feumaidh 
gu bheilear ga chleachdadh mar àite-adhraidh poblach co-dhiù 6 uair gach bliadhna. 

https://www.historicenvironment.scot/protect-and-care/grants/our-grants/historic-environment-grants-fund/
https://portal.historicenvironment.scot/apex/f?p=PORTAL:search
https://www.historicenvironment.scot/protect-and-care/protected-historic-places/designating-protected-historic-places/

Iarrar ort fianais a thoirt seachad airson seo – faodar gabhail ri liostaidhean 
seirbheise bho làrach-lìn, mar eisimpleir. 
 
Chan fheum àitichean-adhraidh àraidh dearbhadh gu bheil togalaichean gan 
cleachdadh airson adhradh cràbhach poblach co-dhiù 6 uairean gach bliadhna. Tha 
iad seo a’ gabhail a-steach: 

• Àitichean-adhraidh a thathar a’ cleachdadh mar mhanachainn, taigh 
chailleachan-dubha no buidhnean cràbhaidh co-choltach eile: airson nan 
togalaichean seo, chan eil ach a’ phàirt den togalach a thathar a’ cleachdadh 
airson adhradh cràbhach ion-roghnach. 

• Is dòcha nach feum àitichean-adhraidh a bhuineas ri buidhnean a tha a’ 
glèidheadh àitichean-adhraidh bàna a bhith a’ dearbhadh gu bheilear ga 
chleachdadh airson adhradh cràbhach poblach co-dhiù 6 uairean gach 
bliadhna. Feumaidh na buidhnean seo dearbhadh gur e an ciad no prìomh 
amas aca a bhith a’ glèidheadh, a’ càradh agus a’ cumail àitichean-adhraidh 
liostaichte a tha anabharrach agus nach eil fo sheilbh phrìobhaideach. 

2. Structaran a tha ion-roghnach/neo-airidh airson 
maoineachadh 

2.1 Àitichean-fuirich 
Chan eil pàirtean den togalach a thathar a’ cleachdadh mar àite-fuirich ion-roghnach 
airson maoineachadh. Far a bheil pàirt den togalach ga cleachdadh airson àitichean-
fuirich agus nach eil ion-roghnach, feumar dèanamh soilleir san iarrtas dè an ceudad 
den àite a tha ga chleachdadh airson seo. 

2.2 Fo-thogalaichean liostaichte/structaran a tha air leth no a tha a’ seasamh nan 
aonar 

Chan fhaodar a bhith a’ gabhail a-steach fo-thogalaichean liostaichte/structaran a 
tha air leth no a tha a’ seasamh nan aonar mura h-e: 

• gu bheil an t-aon no prìomh chleachdadh aca mar àite-adhraidh poblach, no 
•  gu bheil iad ceangailte gu seasmhach ri agus nam pàirt de structar an 

togalaich liostaichte, no  
• gu bheil iad nam pàirt de bhallachan-crìche an àite-adhraidh agus air an 

gabhail a-steach san tuairisgeul liostaichte. 

2.3 Tallachan-eaglaise 
Far a bheil talla ga chleachdadh sa mhòr-chuid airson adhradh cràbhach poblach, 
faodaidh cosgaisean a tha ceangailte ri a chleachdadh mar àite-adhraidh poblach a 
bhith ion-roghnach airson tabhartas ath-dhìolaidh. 

2.4 Àitichean-adhraidh prìobhaideach ann an sgoiltean, colaistean, oilthighean, 
ospadalan, prìosain agus taighean-dèirce 

Tha àitichean-adhraidh prìobhaideach ann an sgoiltean, colaistean, oilthighean, 
ospadalan, prìosain agus taighean-dèirce ion-roghnach fon sgeama ma tha na leanas 
uile a’ buntainn riutha: 

• Tha cothrom aig a’ phoball air an togalach co-dhiù 6 uairean gach bliadhna, 
agus tha an cothrom sin air a shanasachadh agus nach eil e dìreach mar 
thoradh air cuireadh a-mhàin 

• Tha an t-aon no prìomh chleachdadh airson an togalaich mar àite-adhraidh 
cràbhach poblach agus chan eilear ga chleachdadh sa mhòr-chuid mar àite 
thachartasan. 

3. Aontaidhean 
Feuch gun toir thu seachad fianais gun d’ fhuaireadh Aonta Togalaich Liostaichte, 
agus - ma tha e riatanach - cead dealbhaidh airson nan obraichean, no fianais nach 
eil sin riatanach. Faodar seo a dhèanamh tro chonaltradh sgrìobhte bho roinn 
dealbhaidh an ùghdarrais ionadail bhuntainnich.   

4. Obair-chàraidh Ion-roghnach 
Tha obair-chàraidh a tha ion-roghnach fon sgeama a’ gabhail a-steach na leanas: 

• Feartan ailtireil 
• Drèanadh 
• Feartan taobh a-muigh 
• Uinneagan  
• Feartan taobh a-staigh 
• Ballachan-crìche (far a bheil iad nam pàirt den tuairisgeul liostaichte) 
• Cìsean proifeiseanta airson phròiseactan ion-roghnach (feuch gun toirear fa-

near an stiùireadh a bharrachd air an duilleig A’ Cur A-steach Cunntasan, oir 
dh’fhaodte gum bi mura-bhithean ann) 

 
Tha tuilleadh fiosrachaidh air obair-chàraidh ion-roghnach ri fhaotainn an seo. Chan 
eil an liosta de dh’obair-chàraidh a tha ion-roghnach fon sgeama a’ gabhail a-steach 
a h-uile nì, agus bu chòir a cleachdadh mar iùl. Cuir fios gu grants@hes.scot ma tha 
thu feumach air dearbhadh gu bheil an sgeama a tha thu a’ moladh ion-roghnach. 

5. Slatan-tomhais Ion-roghnachd Eile 
• Chan fhaodar tagradh a dhèanamh airson chosgaisean stuthan mura bheil iad 

air an solarachadh mar phàirt de dh’obair ion-roghnach le cunnradair 
clàraichte airson VAT agus mura bheil an cunntas buntainneach bhon 
chunnradair na chois. 

•  Far a bheil roinn obraichean aig an àite-adhraidh liostaichte, faodaidh iad cur 
a-steach airson chosgaisean VAT airson stuthan a thugadh seachad mar 

https://www.historicenvironment.scot/protect-and-care/grants/our-grants/scotlands-places-of-worship-fund/
mailto:grants@hes.scot

sholarachadh nas fharsainge airson obair-chàraidh, obair-ghlèidhidh no obair-
atharrachaidh leis an roinn obraichean aca ma tha iad clàraichte airson VAT 
no a’ cleachdadh cunnradair a tha clàraichte airson VAT. 

•  Cha bhi cosgaisean nan stuthan airson obair-chàraidh a chaidh a phàigheadh 
le buill a’ cho-thionail ion-roghnach, mura bheil an neach clàraichte airson 
VAT agus mura bheil cunntas VAT ga thoirt seachad. 

•  Far a bheil àitichean san togalach liostaichte a chaidh a fhreagarrachadh gus 
àite a thoirt seachad airson mhàl-shealbhadairean coimeirsealta, faodaidh an 
sgeama a bhith a’ còmhdachadh atharrachadh don togalach agus 
solarachadh bhun-ghoireasan leithid dealan agus plumaireachd, ach cha bhi e 
a’ còmhdachadh cosgais airson rud sam bith a tha sònraichte don mhàl-
shealbhadair choimeirsealta. Bu chòir fianais a thoirt seachad gu bheil cead 
dealbhaidh ann airson nan obraichean, a’ gabhail a-steach atharrachadh ann 
an cleachdadh, mar phàirt den iarrtas sa chùis seo. 

• Tha sinn an dùil gun tèid stuth agus pàirtean eachdraidheil a ghlèidheadh 
agus ath-chleachdadh far an gabh sin dèanamh. 

• Tha co-dhùnaidhean deireannach air dè an obair-chàraidh a tha ion-roghnach 
mar as roghnach le Àrainneachd Eachdraidheil Alba. Ma tha ceistean sam bith 
agad, cuir fios gu grants@hes.scot.  

6. VAT  
6.1 Obraichean air an reatadh aig neoni 
Cha bhi a h-uile obair-thogail air àite-adhraidh liostaichte air a reatadh airson VAT. 
Ma tha an obair-chàraidh agad air a reatadh aig neoni airson VAT, cha bhi i ion-
roghnach airson na maoine. 
  
Tha obair air a reatadh aig neoni a’ gabhail a-steach: 

• Obair-thogail airson dhaoine ciorramach agus sheann daoine, a’ gabhail a-
steach rampaichean, leudachadh dhorsan agus thrannsachan, agus a’ 
meudachadh no a’ freagarrachadh thaighean-beaga.  

• Togail agus reic togalach ùr a thèid a chleachdadh airson adhbhar 
carthannach buntainneach a-mhàin.  

• Ann an cuid a chùisean far a bheilear a’ togail fo-thaigh do dh’àite-adhraidh 
liostaichte, thèid a reatadh aig neoni airson adhbharan VAT: 

o ma thathar an dùil gun tèid am fo-thaigh a chleachdadh airson 
cleachdadh carthannach buntainneach a-mhàin 

o ma tha am fo-thaigh comasach a bhith air a chleachdadh gu neo-
eisimeileach bhon togalach a th’ ann 

o mura bheil am prìomh inntrigeadh don fo-thaigh a’ dol tron togalach a 
th’ ann no a chaochladh 

 
Airson adhbharan fiachanas airson VAT, tha fo-thaigh ceangailte ri togalach. 

mailto:grants@hes.scot

6.2 Cosgaisean VAT bho obraichean ceangailte ri solaran cìs-bhuailteach 
Far a bheil cosgaisean VAT ann a thathar a’ pàigheadh airson obraichean a tha 
ceangailte dìreach do sholaran cìs-bhuailteach, chan eil iad ion-roghnach fon 
sgeama agus bu chòir cosgaisean den leithid sin ath-dhìoladh tron t-siostam VAT. 
Gheibhear stiùireadh air dè thathar a’ gabhail a-steach air an duilleig reatan VAT air 
diofar bathar agus seirbhisean aig Cìsean agus Cuspann an Rìgh (HMRC). 

6.3 Àitichean-adhraidh air an clàradh airson VAT mar thoradh air cìsean inntrigidh 
no gnìomhachdan gnothachais 

Far a bheil àitichean-adhraidh air an clàradh airson VAT a chionn ’s gu bheil cìs-
inntrigidh aca no gu bheil iad a’ ruith ghnìomhachdan gnothachais, faodaidh cuid 
den VAT a bhith air a h-ath-dhìoladh tro HMRC. 

7. A’ Cur A-steach Cunntasan 
• ’S e an luach as lugha airson chunntasan, gun a bhith a’ gabhail a-steach VAT, 

airson iarrtas sam bith don sgeama £4,000. Faodaidh iarrtas a bhith a’ gabhail 
a-steach grunn chunntasan nas lugha, ach feumaidh gach iarrtas a bhith a’ 
buntainn ri obraichean a tha ion-roghnach fon sgeama agus còmhla feumaidh 
iad a bhith barrachd is £4,000, gun a bhith a’ gabhail a-steach VAT. 

• Feumar an obair a dhèanamh le cunnradair a tha clàraichte airson VAT. Bu 
chòir dearbhadh gu bheil cunnradair clàraichte airson VAT le bhith ag iarraidh 
orra an àireamh clàraidh VAT aca a thoirt seachad, rud a dh’fheumas 
nochdadh air a’ chunntas. 

• Feumaidh ceann-latha air a’ chunntas a bhith air no an dèidh 1ad Giblean 2026 
agus feumaidh an cunntas buntainn ri obair a chaidh a dhèanamh air no an 
dèidh a’ chinn-latha sin. Feumaidh gu bheilear air na cunntasan VAT a 
phàigheadh mus cuir thu a-steach iarrtas. 

• Cha bu chòir gun deach cunntasan a chur a-steach gu soirbheachail airson 
pàigheadh fon sgeama a bh’ ann roimhe airson na Rìoghachd Aonaichte air 
fad. 

• Faodar gabhail a-steach cunntasan airson phàighidhean deireannach far a 
bheilear air airgead a chumail air ais gus àm aontaichte an dèidh do na h-
obraichean a bhith air an coileanadh. Bu chòir dhut cunntasan a chur a-steach 
no fianais eile gun robh an obair ion-roghnach aig an àm a chaidh a dèanamh. 

• Far a bheil iarrtas a’ gabhail a-steach cunntas a tha a’ buntainn ri an dà chuid 
togalaichean no obraichean a tha ion-roghnach agus togalaichean no 
obraichean nach eil ion-roghnach, feumar innse dè an sgoltadh eatorra an 
dara cuid air a’ chunntas no ann an colbh 6 de cheist 26. 

• Cha toir sinn seachad tabhartas maoineachaidh airson iarrtasan far an deach 
cosgaisean VAT a chòmhdachadh le companaidh àrachais no le anabharr 
àrachais a tha thu air pàigheadh. Far an deach cuid de na cosgaisean a 
chòmhdachadh le àrachas, chan fhaod seòladh a’ chompanaidh àrachais a-
mhàin a bhith air na cunntasan. 

https://www.gov.uk/guidance/vat-rates-on-different-goods-and-services
https://www.gov.uk/guidance/vat-rates-on-different-goods-and-services

• Feumaidh cunntasan tùsail, no lethbhreac no sganadh dhiubh, bhon 
chunnradair a tha a’ dearbhadh gun deach VAT a phàigheadh, a bhith air an 
gabhail a-steach leis an iarrtas agad. 

• Ma tha thu a’ gabhail a-steach lethbhreac no sganadh de chunntasan, 
feumaidh tu soidhnigeadh air an iarrtas gus dearbhadh gu bheil iad nan 
lethbhreacan fìora agus gun tèid na eagranan tùsail a chur a-steach ma 
thathar ag ath-sgrùdadh an iarrtais. 

• Ma thèid an t-iarrtas agad ath-sgrùdadh, feumaidh tu na cunntasan tùsail a 
chur thugainn. Ma tha thu air na cunntasan tùsail a chall, feumaidh tu 
lethbhreacan dhiubh a chur thugainn a tha air an comharrachadh gu bheil iad 
fhìor agus air an teisteanachadh, agus air an soidhnigeadh, le ceann-latha air 
an cur orra, leis a’ chunnradair. 

8. Tabhartasan a Thugadh Seachad Roimhe 
Ma tha thu a’ cur a-steach iarrtas airson obair far an deach tabhartas, a’ gabhail a-
steach VAT, a phàigheadh le buidheann-maoineachaidh sam bith – a’ gabhail a-
steach Àrainneachd Eachdraidheil Alba – feumaidh tu an co-rèir buntainneach den 
tabhartas a fhuaireadh bhon sgeama Tabhartas Àitichean-adhraidh Liostaichte a 
phàigheadh air ais don bhuidhinn-maoineachaidh, mur an robh an tabhartas air a 
fhreagarrachadh mar thoradh air an sgeama Tabhartas Àitichean-adhraidh 
Liostaichte. 
 
Mar shoidhniche, thèid iarraidh ort dearbhadh gum bi an t-àite-adhraidh a’ 
pàigheadh air ais na dh’fheumar. Thèid fiosrachadh air na h-iarrtasan seo a chur gu 
na buidhnean-maoineachaidh buntainneach. 

9. Cùmhnantan Obraichean 
Ma tha thu a’ cur a-steach ciad iarrtas airson cùmhnant obraichean, feumaidh tu an 
sgrìobhainn tairgse bhuntainneach a chur thugainn, rud ris am bithear ag ràdh 
cuideachd Sònrachadh Obraichean Prìsichte no Clàr Chosgaisean. 
 
Bu chòir gu bheil an sgrìobhainn seo a’ toirt seachad fiosrachadh mu na h-
obraichean a thathar a’ dèanamh agus na cosgaisean ceangailte. Bidh sinn ag ath-
sgrùdadh nan sgrìobhainnean taice agus ag obrachadh a-mach an ceudad ion-
roghnach den chùmnant iomlan. Thèid an ceudad seo a chleachdadh fa chomhair 
chìsean proifeiseanta sam bith a tha buntainneach. 

10. Cìsean Proifeiseanta 
Feumaidh cunntasan airson chìsean proifeiseanta buntainn ri obair a rinneadh air no 
an dèidh 1ad Giblean 2026. Ach, chan eil e fìor nach tèid cunntasan airson chìsean 
proifeiseanta a phàigheadh ach nuair a tha cunntas eile an cois gus dearbhadh gun 
deach an obair ion-roghnach cheangailte a dhèanamh. 

Gus iarrtas a chur a-steach airson chìsean proifeiseanta far nach deach an obair a 
dhèanamh, tha feum air sgrìobhainnean a tha a’ sealltainn gu bheil gealltanas làidir 
ann gun tèid an obair a thòiseachadh taobh a-staigh an ath 12 mìos, leithid clàr 
obraichean le ceann-latha air no cùmhnant leis a’ chunnradair a bhios ga gabhail os 
làimh.  

11. Mar a Chuireas Tu Iarrtas a-Steach 
Gus iarrtas a chur a-steach airson obair-chàraidh no obair eile ùr, luchdaich a-nuas 
agus coilean am foirm iarrtais. Ma tha thu a’ cur a-steach iarrtas airson a’ chiad turais, 
thoir sùil air an stiùireadh agus slatan-tomhais ion-roghnachd. 
 
An uair sin, an dara cuid cuir am foirm coileanta gu grants@hes.scot no cuir e tron 
phost gu: 
 
Scotland’s Places of Worship Fund 
Grants Team 
Historic Environment Scotland 
Longmore House 
Salisbury Place 
Edinburgh 
EH9 1SH 

 
Ma tha thu a’ cur a-steach an t-iarrtas agad tro phost-d, tha sinn a’ gabhail ri 
lethbhreacan sganaichte de fhoirmean làmh-sgrìobhte, a bharrachd air lethbhreacan 
sganaichte de sgrìobhainnean taice. 
 
Ma tha thu a’ cur an iarrtais agad tron phost, tha sinn a’ moladh gum faigh thu 
dearbhadh postachd, agus gun cùm thu lethbhreac den iarrtas agad agus den h-uile 
sgrìobhainn taice. 

11.1 Notaichean Stiùiridh airson Iarrtasan 
Ainm ùghdarras ionadail na sgìre sa bheil an t-àite-adhraidh air a shuidheachadh: 
’S e seo ainm an ùghdarrais ionadail san sgìre far a bheil an t-àite-adhraidh air a 
shuidheachadh.  
 
Ainm an neach / na buidhne air a bheil dleastanas laghail airson nan obraichean 
ris a bheil an t-iarrtas a’ buntainn 
Dh’fhaodte gur tu fhèin no buidheann eile a tha seo. 
 
Fiosrachadh mun cho-sgrìobhaiche: 
Ainm an neach a b’ fheàrr airson dèiligeadh ri ceistean agus aig a bheil mion-eòlas 
air na h-obraichean. Bidh am pearsa ainmichte a’ faighinn a h-uile co-sgrìobhachas, a’ 

https://www.historicenvironment.scot/protect-and-care/grants/our-grants/scotlands-places-of-worship-fund/
mailto:grants@hes.scot

gabhail a-steach pàighidhean agus cunntasan air an tilleadh, agus ’s e an t-aon 
neach ris am bruidhinn sinn ma tha ceist sam bith againn. 
 
Reat Lom Èifeachdach de VAT: 
Feumaidh sinn fianais fhaicinn de mhodh roinn sam bith airson VAT eadar 
gnothachas / neo-ghnothachas a chaidh aontachadh le HMRC. Is àbhaist gum bi seo 
ann an cruth litir bho HMRC agus bu chòir a chur a-steach còmhla ris an iarrtas agad. 
 
Dearbhadh: 
Bu chòir gu bheil seo air a shoidhnigeadh le neach ùghdarraichte sa bhuidhinn air a 
bheil dleastanas laghail airson an àite-adhraidh. 

11.2 Liosta-dhearbhaidh Mearachdan Iarrtais 
Mus cuir thu a-steach an t-iarratas agad, thoir sùil air an liosta seo de mhearachdan a 
dh’fhaodas dàil a chur air iarrtas. Le bhith a’ seachnadh nam mearachdan seo, faodar 
an t-iarrtas a ghiullachd ann an dòigh nas èibheachdaiche. 
 
Mearachd Fuasgladh 

Liosta-dhearbhaidh agus dearbhadh – 
bogsaichean gun tiog no gun 
shoidhnigeadh 

Dèan cinnteach gu bheil tiog sa h-uile 
bogsa ceangailte ris an dearbhadh agus 
gu bheilear air am foirm a shoidhnigeadh 
le dà ainm - ma thathar a’ cur a-steach gu 
dealanach, taidhp na h-ainmean sa 
bhogsa shoidhnigidh. 

Obrachaidhean a-mach – mì-cheart Dearbh na h-obrachaidhean a-mach agad 
a-rithist mus cuir thu an t-iarrtas a-steach. 

Dearbhadh gu bheil an obair ris a bheil an 
tagradh a’ buntainn air tòiseachadh 

Ma thathar a’ tagradh airson chìsean, 
dèan cinnteach gun innis thu do sgioba 
Tabhartas Àitichean-adhraidh na h-Alba 
ma tha an obair air tòiseachadh. 

Iarrtas neo-choileanta Coilean a h-uile earrann den fhoirm 
iarrtais gu h-iomlan. 

Cunntasan a dhìth Dèan cinnteach gun cuir thu a-steach a h-
UILE cunntas a tha air ainmeachadh san 
tagradh. 

Clàr obraichean Mas e pròiseact mòr a th’ ann, ma 
dh’fhaodte le iomadh tagradh ann, cuir a-
steach clàr obraichean gus am faod 
sgioba Tabhartas Àitichean-adhraidh na 
h-Alba cosgais sam bith neo-airidh a 
chomharrachadh. 

Àireamh clàraidh VAT a dhìth Dèan cinnteach gu bheil, airson a h-UILE 
cunntas a chaidh a chur a-steach, àireamh 
clàraidh VAT ann airson a’ chunnradair. 

Eisimpleir: Mar a chuireas tu tagraidhean ris an fhoirm far a bheil na h-obraichean 
uile ion-roghnach 
Reifreans a’ 
Chunntais # 

Sùim lom (1) Reat VAT (2) % Obraichean 
ion-roghnach a 
thathar a’ 
tagradh air 
ais(3) 

Sùim iomlan de 
thabhartas air a 
thagradh (4) 

ABC123 £150.00 20% 100% £30.00 

 
• Sùim iomlan: an t-sùim air a’ chunntas ion-roghnach mus tèid VAT a chur ris 
• Reat VAT: An reat de VAT a chaidh a chleachdadh (sa mhòr-chuid de 

chùisean, bidh an reat làithreach airson VAT aig 20%). 
• % Obraichean Ion-roghnach a thathar a’ tagradh air ais: An uimhir de 

dh’obair sa chunntas a tha thu den bheachd a bhiodh ion-roghnach. 
• Sùim iomlan de thabhartas air a thagradh: An t-airgead a tha thu ag iarraidh 

bhon sgeama tabhartais a thaobh a’ chunntais shònraichte. 

Eisimpleir: Mar a chuireas tu tagraidhean ris an fhoirm far a bheil obraichean ion-
roghnach ann am pàirt 
Reifreans a’ 
Chunntais # 

Sùim lom (1) Reat VAT (2) % Obraichean 
ion-roghnach a 
thathar a’ 
tagradh air 
ais(3) 

Sùim iomlan de 
thabhartas air a 
thagradh (4) 

ABC123 £150.00 20% 75% £22.50 

12. Pròiseas airson Iarrtasan 
Nuair a gheibh sinn an t-iarrtas agad, cuiridh sinn fios thugad a tha a’ gabhail a-
steach àireamh reifreans a bu chòir a chleachdadh nuair a tha thu a’ cur fios 
thugainn. 
 
Thèid an t-iarrtas agad agus sgrìobhainnean taice ath-sgrùdadh agus a mheasadh fa 
chomhair slatan-tomhais ion-roghnachd an sgeama. 
 
Ma tha ceistean sam bith againn mun iarrtas agad, cuiridh sinn fios thugad le bhith a’ 
cleachdadh an fhiosrachaidh a thug thu seachad san iarrtas. Feuch gun dèan thu 
cinnteach gu bheil an neach ainmichte san iarrtas comasach air bruidhinn mu na h-

obraichean. Air neo, cuiridh sinn fios thugad a-rithist aon uair ’s gun deach an t-ath-
sgrùdadh a choileanadh gus dearbhadh an deach an t-iarrtas agad aontachadh. 
 
Tha sinn ag amas air a h-uile iarrtas a ghiullachd taobh a-staigh sia seachdainean 
bhon d’fhuair sinn na sgrìobhainnean a tha a dhìth. Thoir fa-near gu bheil am 
maoineachadh ga riarachadh a rèir mar a nochdas tagraichean.  

12.1 Ma thathar ag aontachadh ris an iarrtas agad 
Ma thathar ag aontachadh ris an iarrtas agad, cuiridh an sgioba solarachaidh againn 
fios thugad air leth gus fiosrachadh-banca iarraidh, agus ann an cuid de chùisean, 
sgrùdaidhean dearbh-aithne a bharrachd a dhèanamh, gus am faod sinn am 
pàigheadh a ghiullachd don chunntas agad. Ma tha diofar ann eadar na rinn thu 
tagradh airson agus an t-sùim a chaidh a dhuaiseachadh, cuiridh sinn post-d air leth 
thugad gus mìneachadh carson. 

12.2 Ma thathar a’ diùltadh an iarrtais agad 
Ma thathar a’ diùltadh an iarrtais agad, mìnichidh sinn carson nach do choilean thu 
na slatan-tomhais ion-roghnachd. Ma tha caiteachas ion-roghnach eile agad, thèid 
agad air iarrtas ùr a chur a-steach. 

